
KASA NA NO DWUMADZI
Kasa ne Nhyehyɛɛ

NYIENYIM
Kasafua biara wɔ kuw a ɔwɔ mu. Ɔfa yi mu no, yɛbɔhwɛ dɛm ekuw ahorow no. 
Ekuw no nye dzin, dzin-tamsi, nyɛe na nyɛe-tamsi. Sɛ etse iyinom ase a, ɔbɔboa 
wo ma aatse nkasafua dwumadzi ase yie.

After this section, you should be able to:

i. Kyekyɛ edzin mu ekuwekuw (dzin pa, dzinhun, dzin a yennhu, dzin a 
yehu ).

ii. Kyekyɛ dzin-tamsi mu ekuwekuw (oyikyerɛ dzin-tamsi, nkanee dzin-
tamsi, su anaa tsebea dzin-tamsi) na wɔdze yɛ nsɛntɔw.

iii.  Kyekyɛ nyɛe mu ekuwekuw kɔ nyɛe a ɔfa ɔyɛtsia, nyɛe a ɔmmfa ɔyɛtsia 
na nyɛe a ɔfa ɔyɛtsia ebien m.

iv. Kyekyɛ nyɛe-tamsi mu ekuwekuw nya nyɛe-tamsi a ɔkyerɛ nyɛbea, 
nyɛe-tamsi a ɔkyerɛ bea, nyɛe-tamsi a ɔkyerɛ ber na nyɛe-tamsi a ɔkyerɛ 
anoɔdzen.

Adwentsitsir

• Yetwa no sin dɛ, dzin yɛ ahyɛnsewdze anaa nkasafua a yɛdze ma nyimpa 
anaa ndzɛmba. Yetum kyekyɛ edzin mu ahorow nya dzin pa, dzinhun, 
dzin a yɛmmfa enyiwa nnhu, dzin a yehu na yesuo mu a ɔyɛ yie, Nkanee 
dzin-tamsi so yɛ dzin-tamsi a ɔkyerɛ dzin bi no dodow. Su anaa tsebea 
dzin-tamsi yɛ dza ɔkasa fa dzin anaa dzinhyɛananmu bi ho, kyerɛkyerɛ 
mbrɛ no su anaa ne tsebea tse.

• Asɛntɔw mu no, nkasaho taa dzi ɔyɛfo dzin a wɔkyerɛkyerɛ mu anaa 
wosi no tam no ekyir pɛɛ. Nyɛe yɛ nkasafua a ɔkyerɛ dza obi reyɛ anaa 
tsebea a nyimpa anaa adze bi wɔ mu. Nyɛe ne nkyekyɛmu ahorow ebiasa 
no nye nyɛe a ɔfa ɔyɛtsia, nyɛe a ɔmmfa ɔyɛtsia na nyɛe a ɔfa ɔyɛtsia 

ebien. Nyɛe-tamsi kyerɛkyerɛ nyɛe, nyɛe-tamsi, dzin-tamsi (Yehu iyi 
wɔ yɛ nsɛntɔw mu.) na nyɛe-tamsi afofor bi so mu – Ɔkasa gyegyeegye 
dodow. Nyɛe-tamsi gu ahorow. Iyinom nye nyɛbea nyɛe-tamsi, ber nyɛe-
tamsi, bea nyɛe-tamsi, anoɔdzen nyɛe-tamsi, siantsir anaa botae nyɛe-
tamsi, mpɛn dodow nyɛe-tamsi na dza ɔkeka ho.

ADZESUA NO ANKASA
Hom ntsena ekuwekuw na hom nkyerɛw ndzɛmba a ɔwɔ skuuldan mu ha du edzin 
na dza ɔwɔ paado so du edzin. Afei, hom mfa nkasafua ebien a ɔkyerɛ atsenka nka 
skuuldan mu nkasafua na paado dze no mu biara ho. Kuw biara mfa ne nkasafua 
a ɔkyerɛwee nto gua. Aso wo nkasafua no nye afofor dze yɛ pɛr?

Ebɛnadze nye dzin?
Dzin yɛ ahyɛnsewdze anaa kasafua a yɛdze ma nyimpa, mbowa, ndzɛmba na 
mbea ahorow. Edzin no bi so gyina hɔ ma adwenkyerɛ, tsebea anaa atsenka.

Edzin ahorow
Dzin pa
Dzin pa yɛ ahyɛnsewdze anaa kasafua a yɛdze ma nyimpa, mbea etsitsir bi, 
esutsen edzin, abosoom edzin, nda edzin, nkurow edzin na ne nkekaho. Beebiara 
a yebohu dzin pa no, akyerɛwaba kɛse na yɛdze hyɛ ase kyerɛw. Mfatoho:

Nyimpa edzin: Kofi, Abenaa, Yaw, Kwamena, Abayaa, Ebo, Afari, Mansa

Nkurow edzin: Simpa, Nkran, Oguaa, Sekunde, Edwumako, Tamale

Mbea etitsir edzin: Kotoka wimuhɛn gyinabea, Oguaa esuapɔn, Baba Yara 
agoprama do

Nda edzin: Kwesida, Dwowda, Benada, Wukuda, Yawda, Fida, Memenda,

Abosoom edzin: Sanda, Kwakwar, Ebɔw, Esusuow Aketseaba, Ɔbɛsɛ, Mumu

Esutsen edzin: Pra, Ayensu, Ankobra, Firaw, Densu, Ɔkye

Dzinhun
Dzinhun yɛ dzin a yɛdze ma ndzɛmba, (mbea, mbowa, adwenkyerɛ ) a ɔnnka dzin 
pa ho. Wɔmmfa akyerɛwamba akɛse nnhyɛ dzinhun ase gyedɛ ɔhyɛ asɛntɔw ase. 

Dzinhun tum fa oyikyerɛ na dzin-tamsi. Mfatoho bi nye buukuu, atser, pon, dan, 
bɔdambɔ, gyaadze, skuuldan na adze.

Dzin a yɛmmfa enyiwa nnhu
Iyinom yɛ nkasafua a ɔda adwenkyerɛ, atsenka anaa tsebea bi a yɛmmfa hɛn 
enyi nnhu naaso ɔwɔ dzin. Iyi gyina hɔ so ma edzin a yennhu, onnyi mfar anaa 
yenntum nnsuo mu so. Ɔtaa gyina hɔ ma atsenka, adwenkyerɛ. Mfatoho bi nye 
enyigye, ɔdɔ, awerɛhow, ayawdzi, nokwar, nyansa na dza ɔkeka ho.

Dzin a yehu na yesuo mu so a ɔyɛ yie
Iyinom yɛ ndzɛmba bi a ɔwɔ hɔ a yɛdze enyiwa hu na yesuo mu so ma ɔyɛ yie. 
Dzin a ɔtse dɛm no yɛ dza yetum dze hɛn atsenkadze enum no (honam, asowa, 
enyiwa, hwen na tɛkyerɛma) kyerɛ mbrɛ ɔtse. Mfatoho bi nye bobaa, pon, mpa, 
dɛtse, sanku, kyen, son, nhyiren, eduhuam na dza ɔkeka ho.

Adzesua mu dwumadzi 1

Kyerɛ dzinkuw a nkasafua yinom mu biara wɔ mu. (dzin pa, dzinhun, dzin a 
yɛdze enyiwa hu na yesuo mu a ɔyɛ yie, dzin a yɛmmfa enyiwa nnhu, dzin a 
yesuo mu a ɔnnyɛ yie.) Kyerɛ siantsir a eka dɛm.

i. kyerɛkyerɛnyi

ii. pon

iii. ɔdɔ

iv. Araba

v. Ansa

vi. enyigye

vii. Koryɛ

viii. Mframa

ix. Bobaa

x. dede

Adzesua mu dwumadzi 2

i. Hom ntsena ekuwekuw, nkekan akenkansɛm a ɔka do yi na hom nkyerɛ 
dzin nkasafua a ɔwɔ mu no nyinara.

ii. Hon nkyekyɛ edzin a hom nyae no mu nkɔ

 Dzin a yehu na yesuo mu so a ɔyɛ yie,  Dzinhun, Dzin pa, 
Dzin a yɛmmfa enyiwa nnhu

Daadaa Guamu Nserahwɛ
Bea soronko bi wɔ mo kurom a wɔfrɛ hɔ guamu. Hɔ yɛ enyigye, na dede, eguadzifo 
so dzi akɔnaaba wɔ hɔ aber biara. Hɔ yɛ bea bi a adzetɔfo hyia adzetɔmfo tɔ 
ndzɛmba ahorow fi hɔn nkyɛn. Dɛm ndzɛmba yi bi nye nduaba na atododze 
afɛɛfɛw, atam, mbaduaba na fie ndzɛmba so. Dza erohwehwɛ wɔ hɔ biara, ibenya 
bi.

 Menye m’ebusuafo kɔ guamu hɔ kedzi gua dapɛn ewiei biara. Aka kakra ma 
yeedu hɔ a, metse dɛ eguadzifo reyɛ dede; mbrɛ binom repaa hɔn ndzɛmba no na 
binom so reserɛ abontsewdo.

Adze a m’enyi dzi kan bɔ do nye nduaba na atododze a wɔahyehyɛ no akɔndɔ 
akɔndɔ dɛmara wɔ apon do. Ekutudɛw, mpuwa a aberber kookɔɔ na borɔsuow 
akɛse nnyɛ na wɔ hɔ. Irisi hɔ ara nye yi, na ndzɛmba yi ne nkahuam no afa wo do. 
Iyi na opia me ma medze ahokeka kɔtɔ dza mepɛ. Afei, yewura atamfo na ntarfo 
hɔn patamu. Mudu mbrɛ sor ntar afɛɛfɛw, abaɛfor sekɛɛte na egudzi a ɔtsew gya 
yerɛyerɛw wɔ no a, munntum nntwa mu. Gyedɛ migyina hwehwɛ mu tɔ afofor ka 
dza mowɔ dadaw no ho.

Sɛ yɛkɔ hɛn enyim kakra wɔ gua no mu a, yekodu beebi a wɔtɔn mbaduaba na 
edwindze ahorow bi tse dɛ ahondze, nsakɔnadze nye adɔfo akyɛdze ahorow. 
Ndzɛmba ahorow pii a mbofraba dze dzi agor, nya mu esuadze tse dɛ mbaduaba, 
baluu afɛɛfɛw na dza ɔkeka ho pii wɔ hɔ. Sɛ muhu mbofraba a hɔn enyi gye 
ndzɛmba no ho no hɔn enyim sereserew no a, nna m’enyi agye papaapa.

Ekyir koraa no, yekodu beebi a wɔtɔn fie ndzɛmba nkotsee no. Ndzɛmba a ɔwɔ hɔ 
no bi nye gyaadze ndzɛmba, semina ahorow na ndzɛmba ahorow a yɛdze siesie 
dan mu na efiefi. Ber biara a yɛbɔkɔ guamu no, me maame totɔ ndzɛmba ahorow 
ma mosoa kɔ fie.

Yɛrosɔw do ahwɛ edzin ahorow bi so.

Ekuwekuw edzin
Iyi yɛ edzin a yɛdze ma nyimpa, mbowa anaa ndzɛmba bi a wɔyɛ ekuwekuw. 
Wogyina hɔ ma dodow naaso wɔyɛ edzin a wɔyɛ ankonam. Mfatoho: bɔɔlbɔkuw, 
adwontokuw, ndowakuw, mfɔtsekuw, nnomakuw na dza ɔkeka ho.

Adzesua mu dwumadzi 3

Hom ntsena beenu beenu. Beenu no mu kor biara nhwehwɛ ekuwekuw dzin 
nkasafua enum. Afei, obiara nye ne nyɛnko no ndzi nkasafua no ho nkitaho.

Hwehwɛ nsɛntɔw a ɔwɔ ase ha yi mu na kyerɛ dɛ nkasafua a woetwitwa ase 
no yɛ dzin a wɔkan anaa dza a wɔnnkan.

• Mbofra no fi agodzi baa fie no, wɔdaa ntsɛmara.

• Yɛ ahwɛyie osiandɛ nsu no mu dɔ

• Nhyiamu no ase no nna aporisifo kaar pii wɔ hɔ.

• Hɛn enyi gye nsu mbɔdambɔ akɛse no ho.

• Kyɛgyetofo no dze bɔta papa to ne kyɛgye no.

• Mbrahyɛbaguafo baahen na yehia hɔn ana yeetum agye mbra bi ato mu?

• Mbofraba pii pɛ merekye naaso Abam dze n’enyi nngye ho.

• Atondze pii wɔ hɔ a wɔdze dɛtse yɛ.

• Ekuwa na Kɔbena nyim mbrɛ wosi bɔ akyen ahorow.

• Ɔkɔm dodow ntsi, midzii fufu asanka ma.

No korakora no, yetum kyɛ edzin mu ebien nya edzin a yetum kan na edzin a 
yenntum nnkan. Edzin a yetum kan no yɛ dza yetum kyerɛ no dodow tse dɛ atar, 
pon, bɔmframa, kyim, mango, ekutu na dza ɔkeka ho.

MBOBƆDO NSƐMBISA
1. Fa woara wo nkasafua kyerɛ dzin ase.
2. Kyerɛ edzin a ɔwɔ akenkansɛm a ɔka do yi mu a wɔyɛ;

i. Nyimpa edzin

ii. Nda edzin

iii. Bea tsitsir bi edzin

iv. Dzin a wotum kan.

 Kofi tuu kwan fii n’ekuraase kɔr kurow bi a wɔfrɛ no Nkran Benada bi. 
Nkran yɛ bea bi a aborɔsan na adan afɛɛfɛw nnyɛ na wɔ hɔ. Kofi n’enyi 
gyee papaapa osiandɛ nna ɔnnkɔr kuropɔn mu da. Ɔkɔr fiadze kɛse bi mu 
kɔtotɔɔ ndzɛmba tse dɛ baage, mpaboa, watse, abɔyamu na ntar pii. Dza 
ɔyɛ nwanwa nye dɛ, n’enyi anngye mbrɛ nna hɔ asetsena si tse no ho osian 
ndzɛmba no bo a ɔwɔ sor no ntsi. Iyi maa ɔkaa ntam dɛ ɔnnkɛtsena kurow 
kɛse mu ara da.

3. Fa woara wo nkasafua kyerɛkyerɛ edzin ahorow yinom ase na ma kor biara 
ho mfatoho ebien. Afei, fa mfatoho a ama no mu biara yɛ nsɛntɔw tsiabaa 
ebiasa na enye w’anyɛnkofo ndzi ho nkɔmbɔ.

i. Dzin a yehu na yesuo mu so a ɔyɛ yie

ii. Dzin a yennhu

iii. Dzin a yenntum nnkan

iv. Ekuwekuw edzin

MBOBƆDO DWUMADZI NSƐMBISA NO HO 
MBUAE
1. (Nyiano mu bi) Dzin yɛ ahyɛnsewdze a yɛdze ma nyimpa, mbea, mbowa, 

ndzɛmba na dza ɔkeka ho a etwa hɛn ho ehyia.

i. Nyimpa dzin: Kofi

ii. Da dzin: Benada

iii. Bea tsitsir bi dzin: Nkran

iv. Edzin a wotum kan: kuropɔn, ekuraase, kurow, adan, fiadze, ndzɛmba, 
baage, mpaboa, watse, abɔyamu, ntar, bo.

2. Nyiano mu bi

i. Dzin a yehu na yesuo mu so a ɔyɛ yie: Ɔyɛ edzin a yɛdze ma ndzɛmba 
a yehu na yesuo mu a ɔyɛ yie.

ii. Dzin a yennhu: Ɔyɛ edzin a yɛdze ma ndzɛmba a yɛmmfa enyiwa nnhu 
na yesuo mu so a, ɔnnyɛ yie. Iyinom yɛ nkasafua a ɔda adwenkyerɛ, 
atsenka anaa tsebea bi a yɛmmfa hɛn enyi nnhu naaso ɔwɔ dzin. Iyi 
gyina hɔ so ma edzin a onnyi mfar anaa yenntum nnsuo mu so. Ɔtaa 
gyina hɔ ma atsenka na adwenkyerɛ. Mfatoho bi nye enyigye, ɔdɔ, 
awerɛhow, ayawdzi, nokwar, nyansa na dza ɔkeka ho.

iii Dzin a yenntum nnkan: Ɔyɛ edzin a yɛdze ma ndzɛmba a yenntum 
nnkyerɛ ano, nnhu no dodow.

iv Ekuwekuw edzin: Ɔyɛ edzin a yɛdze ma nyimpa, mbowa na ndzɛmba a 
wɔbɔ mu kor, yɛ kuw.

 Yeesua edzin na edzin ahorow. Afei, hom mma yɛnhwɛ dzin-tamsi so.

Ebɛnadze nye dzin-tamsi?
Hom ntsena ekuwekuw na hom nhwehwɛ nkasafua a hom dze bɛka biribi afa dza 
ɔwɔ ase ha yi ho.
i. Wo skuuldan mu
ii. Wo nyɛnko pa
iii. Wo pon
iv. Mbrɛ wo skuuldan no mu tse

Dzin-tamsi yɛ nkasafua a yɛdze kyerkyerɛ dzin bi mu. Ɔsan kyerɛkyerɛ nyimpa, 
mbowa na biribi ne tsebea anaa no su. Mfatoho: ahaebun, tuntum, akokɔangoa, 
fufuw, tsiatsiaba, tsentsen, fɛɛfɛw, futufutu, kɛse, tsetseaba, awerɛhow, adadaw, 
nyansanyi, nokwasɛm na dza ɔkeka ho.

Nsɛntɔw mu mfatoho bi na ɔwɔ ase ha yi.
i. Mepɛ adan adadaw.
ii. Banyimba no yɛ tsentsen tseatseaba.
iii. Ekuwa yɛ nyansanyi sen no nua banyin no.

Mfatoho (i) mu no, kasafua dadaw kyerɛkyerɛ dan pɔtsee a ɔkasafo no pɛ. (ii) 
mu no, kasafua tsentsen na tseatseaba kyerɛ mbrɛ banyimba no, no bɔbew tse. 
Mfatoho (iii) no so, nyansanyi na sen kyerɛ dɛ Ekuwa n’adwen mu dɔ kyɛn 
banyimba no.

Dzin-tamsi ahorow
Dzin-tamsi gu mu ahorow. No mu etsitsir a yɛbɔhwɛ bi nye;
i. Oyikyerɛ dzin-tamsi
ii. Nkanee dzin-tamsi
iii. Su anaa tsebea dzin-tamsi

Oyikyerɛ dzin-tamsi
Oyikyerɛ dzin-tamsi a yɛtaa dze dzi dwuma wɔ ha bi nye; iyinom, no, iyi, ‘dɛm   
no’ da biribi anaa nyimpa bi edzi ma yehu no yie. Mfatoho:
a. Kaar yi yɛ fofor.
b. Dɛm adan no yɛ maame no nedze.
c. Dɛm dan no yɛ me papa nedze.
d. Ekuwa rotɔ dɛm adan yinom.

Ntotoho dzin-tamsi
Suar sen, krɔn sen, kɛse sen, kakraba sen, kɛse sen na dza ɔkeka ho.

Yɛnhwɛ mfatoho yinom wɔ nsɛntɔw mu. Kasafua sen a odzi dzin-tansi no ekyir 
no na ɔma ntotoho no ba.
a. Amba no fufu no suar sen Araba nedze no.
b. Me ndzɛmba yi yɛ kakraba sen wodze no.
c. Dan no yɛ kɛse sen asɔrdan no.

Nkanee dzin-tamsi
Dɛm dzin-tamsi yi kyerɛ dzin bi no dodow anaa ne fa bi. Odzi dwuma dɛ dzin-
tamsi osiandɛ ɔkyerɛkyerɛ dzin bi mu ma yehu no dodow anaa ne fa bi. Mfatoho 
a ɔwɔ nsɛntɔw mu bi na ɔka do yi.
a. Motɔɔ emo no bi.
b. Monoaa nkyirefuwa ebien.
c. Ohia esikyire kakra.
d. Mbuukuu beberee wɔ m’adakaa mu.

Su anaa tsebea dzin-tamsi
Iyi yɛ dzin-tamsi a ɔkyerɛkyerɛ biribi no su, tsebea na no bɔbew. Ma yɛnhwɛ 
mfatoho a ɔwɔ nsɛntɔw a ɔka do yi mu no.
a. Kaar no yɛ dadaw.
b. Mowɔ buukuu kakraba bi.
c. Edziban no yɛ akɔndɔ.
d. Muhun hɛn kɛse bi.

Adzesua mu Dwumadzi

1. Hwɛ nkasafua a isuae wɔ adzesua yi ahyɛse no na kyekyɛ mu kɔ Oyikyerɛ 
dzin-tamsi, Nkanee dzin-tamsi na Su anaa tsebea dzin-tamsi mu na fa 
mfatoho afofor ka ho.

2. Kenkan akenkansɛm a ɔka do yi na kyekyɛ dzin-tamsi a ɔwɔ mu no 
mu kɔ Oyikyerɛ dzin-tamsi, Nkanee dzin-tamsi na Su anaa tsebea dzin-
tamsi. Enye esuafo nkaa no ndzi ho nkɔmbɔ.

Ansaana adze rebɛkye dɛm da no, nna Alata kuromba nyina aboa hɔn ano 
dɛ worikehyia hɔn hen. Nna adehye a wɔwɔ mu no nyinara afefa hɔn afadze 
fufuw a hɔn nan deda famu. Woebehyia dɛ wɔrebɛma ɔhen no afehyiapa. 
Abakɔsɛm kyerɛ dɛ, ber tsentsen bi a abɛsen kɔ no, ɔhen yi ne nana bi a oewu 
yɛɛ adze kɛse bi boaa amamba no. Dza ɔyɛe nye dɛ, ber bi a ɔkɔm kɛse bi sii 
ma kɔm dzee nyimpa binom a nna wonnyi enyidado biara no, dɛm panyin no 
na nna ɔdze ne haban mu edziban fi ekuroba bi a nna ɔbɛn hɔn ase brɛ hɔn. 
Iyi maa wosii panyin no ɔhen dze kyerɛɛ hɔn enyisɔ. Afe biara, nna kuromba 
no ba ne nkyɛn bɛma no afehyiapa dze hɔn akyɛdze brɛ no, yɛ amandze dze 
kaa no ndwuma pa.

Dɛ mbrɛ yehu no wɔ mfatoho a ɔwɔ ase ha yi mu no, su anaa atsenka dzin-
tamsi taa dzi dzin a ɔkyerɛkyerɛ mu no ekyir wɔ ‘yɛ’ nsɛntɔw mu.

a. Dan no yɛ fɛw.

b. Mpuwa no yɛ akɔndɔ.

c. Ntar yi yɛ afofor.

d. Dua a muhunii no yɛ tsentsen.

Su anaa tsebea dzin-tamsi yi dzi dzin a ɔkyerɛkyerɛ mu no ekyir pɛɛ wɔ 
nsɛmfua na nsɛntɔw mu.

Mfatoho:

a. Motɔɔ fie fɛɛfɛw bi.

b. Muhun dua tsentsen no.

c. Me maame tɔɔ watse fɛɛfɛw maa me.

d. Ɔkɔtɔɔ nam amon wɔ mpoano.

MBOBƆDO NSƐMBISA
1. Kyerɛ ekuw ahorow a dzin-tamsi yinom wɔ mu na fa wo nyiano no to esuafo 

nkaa no enyim. Afei, hom ekuekuw no mu no, hom nkyerɛ siantsir a hom 
dze yɛɛ nkyekyɛmu no.

i. fɛw

ii. tsentsen

iii. dɛw

iv. akɔndɔ

v. fa

vi. kɔkɔɔ

vii. etsiɔdzenfo

viii. bruw

ix. nsuinsu

x. dɛm

xi. no

xii. bi/binom

xiii. ebiasa

2. Kenkan dza ɔka do yi yie na yiyi nsɛmbisa a ɔwɔ ase no ano.

i. Hwehwɛ dzin-tamsi a ɔwɔ akenkansɛm no mu no nyinara.

ii. Kyerɛ ekuw a dzin-tamsi no wɔ mu.

iii. Fa kuw biara mu dzin-tamsi ebiasa yɛ nsɛntɔw.

 John tuu kwan kɔree kɛseraa no nua panyin wɔ kurow kɛse mu. Iyi nye ber 
a odzi kan a nna ɔrokɔ kuropɔn mu. N’enyi gyee kuropɔn no ho ber a ofi 
kaar mu sianee no. Ɔhyɛɛ ase dɛ ɔrototo n’enyi hwɛ adan atsentsen, aborɔn 
a no mu tsew na mbrɛ nyimpa si dzi akɔnaaba no. Iyi maa no werɛ fiir dɛ 
ɔbɛfrɛ no nuabanyin a ɔrokɔ ne nkyɛn no ma ɔaabɛfa no efi hɛngyinabea 
hɔ. Awerɛfir mu ara na ɔkae. Oyii no foon dadaw bi wɔ ne baage tuntum 
bi mu na ɔhyɛɛ ase dɛ ɔrefrɛ no nua no. Ogu do refrɛ no, kaar fufuw bi 
begyinaa ne nkyɛn. Ntsɛmara, John kobuee kaar no abow a ɔwɔ enyim no 
na ɔdze enyigye kɛtsenaa ase. Ɔnam dɛ ofi hɔ kɔ no nua ne fie no nnwar ntsi, 
annkyɛr na wodurii. John gyee n’ahom wiei no, wɔbrɛɛ no edziban a n’enyi 
gye ho papaapa ma odzii

Ebɛnadze nye Nyɛe?
Dwuma ahorow bɛn na dzii no anapa yi? Kyerɛw dwuma ahorow a idzii no.

Adwen bɛn na ewɔ wɔ adzesuadze a isua wɔ skuul no ho? Kyerɛw dɛm adwen 
ahorow a ewɔ no.

Ka dza akyerɛw no nyina kyerɛ esuafo nkaa no.

Nyɛe yɛ dwuma a obi dzi anaa ndzeyɛɛ bi a ɔkɔ do wɔ ber bi mu. Nyɛe binom 
kyerɛ tsebea a obi anaa biribi wɔ mu anaa atsenka a obi nya. Mfatoho: dɔ, nyin, 
kyir, pɛ, tan, suar, so, nyim.

Nyɛe tum dɛ ɔfa ɔyɛtsia anaa ɔmmfa ɔyɛtsia wɔ asɛntɔw mu. Dɛm ɔyɛtsia yi a 
ɔtaa ba nyɛe no ekyir wɔ nsɛntɔw mu no ma yehu nyɛe ahorow ebiasa. Iyinom 
nye nyɛe a otum fa ɔyɛtsia, nyɛe a ɔmmfa ɔyɛtsia na nyɛe a ɔfa ɔyɛtsia pɔtsee na 
ɔgyefo.

Nyɛe a wɔfa ɔyɛtsia
Dɛm nyɛe yi fa dzin dzi hɔn ekyir pɛɛ wɔ nsɛntɔw mu. Mfatoho: noa, hor, 
twutwuw, bor,

Yɛnhwɛ iyinom wɔ nsɛntɔw a ɔka do yi mu.

1. Me maame noa emo.
2. Abofra no hor ne ntar Memenda biara.
3. Anapa biara, Abayaa twutwuw kyɛnse ho.
4. Esuafo no dzi nkɔmbɔ dodow.
5. Banyin no bor esutsen no ewimbir biara.

Nkasafua a akyeakyea no nyina yɛ nyɛe a wɔfa ɔyɛtsia. Ɔyɛtsia no dzi nyɛe no 
ekyir pɛɛ tse dɛ emo a odzi nyɛe noa ekyir pɛɛ wɔ mfatoho (1) mu no. Kasafua 
esutsen so yɛ ɔyɛtsia a odzi nyɛe bor ekyir pɛɛ wɔ mfatoho (5) mu.

Nyɛe a wɔmmfa ɔyɛtsia
Dɛm nyɛe yinom nnhia ɔyɛtsia ana hɔn ntsease ada edzi. Wotum fa nkasafua anaa 
nsɛmfua bi dzi hɔn ekyir naaso wɔnnyɛ ɔyɛtsia mbom wɔyɛ nyɛe-tamsi. Mfatoho: 
heram, tu, nyin, so, yar,
1. Abofra no heram.
2. Ekoo no tu faa.
3. Abofra no yar.
4. Kyɛnse no so papaapa.

Nkasafua a wɔakyeakyea hɔn no yɛ nyɛe a wɔmmfa ɔyɛtsia ana hɔn ntseasee 
ada edzi. Kasafua faa a odzi nyɛe tu ekyir no nnyɛ ɔyɛtsia mbom nyɛe-tamsi 
a. Mfatoho (4) mu so kasafua papaapa a odzi nyɛe so ekyir no yɛ nyɛe-tamsi.
Yɛbɔhwɛ Nyɛe-tamsi ho adzesua ekyir yi.

Nyɛe a wɔfa ɔyɛtsia pɔtsee na ɔgyefo
Dɛm nyɛe yinom fa ɔyɛtsia ebien a kor yɛ ɔyɛtsia pɔtsee na kor so yɛ ɔgyefo. 
Ɔyɛtsia pɔtsee no nye dzin anaa dzinhyɛanamu a nyɛe no, no dwumadzi no tsia no 
pɔtsee. Ɔgyefo no yɛ dzin anaa dzinhyɛananmu a ɔtɔ do ebien no. Nyɛe a wɔtaa 
dzi dwuma wɔ ha bi nye ku, gye, ma, kyɛ, fir, fɛm. Ɔtɔfabi a, kasafua ma na ɔda 
ɔgyefo no edzi.

Mfatoho a ɔwɔ nsɛntɔw mu:
1. Papa no ku akrantse ma maame no.
2. Asɔrmba no kyɛ Sɔfo no ndzɛmba.
3. Kyerɛkyerɛnyi no pam ewifo no ma hɛn.
4. Kofi fɛm me buukuu.

Mfatoho (1) mu no, ɔyɛtsia ebien no nye akrantse na maame no. Ɔyɛtsia pɔtsee 
no nye akrantse na ɔgyefo no nye maame no. Kasafua ‘ma’ na ɔda ɔgyefo no 
edzi. Mfatoho (4) mu no, ɔyɛtsia pɔtsee no nye buukuu na ɔgyefo no nye me.

Adzesua mu Dwumadzi 1

1. Fa woara wo nkasafua kyerɛ nyɛe ase?

2. Kyerɛ nyɛe nkyekyɛmu ahorow ebiasa no mu tsiabaa.

3. Hwɛ pon a ɔwɔ ase ha yi do na kyerɛ nyɛe a ɔwɔ hɔ no mbrɛ biara wɔ; 
dɛ wɔyɛ dza wɔfa ɔyɛtsia, dza ɔmmfa ɔyɛtsia anaa dza ɔfa ɔyɛtsia pɔtsee 
na ɔgyefo.

Nyɛe Nyɛe a ɔfa 
ɔyɛtsia

Nyɛe a ɔmmfa 
ɔyɛtsia

Nyɛe a ɔfa ɔyɛtsia 
pɔtse na ɔgyefo

So

Ku

Noa

Kyɛ

Hor

Twutwuw

Heram

Pam

Tu

Yar

Fɛm

Adzesua mu Dwumadzi 2

Enye wo nyɛnko nkenkan dza ɔwɔ ase ha yi. Afei, hom nkyekyɛ nyɛe a ɔwɔ 
mu no mu nkɔ nyɛe a ɔfa ɔyɛtsia, dza ɔmmfa ɔyɛtsia anaa dza ɔfa ɔyɛtsia 
pɔtsee na ɔgyefo. Hom wie a, hom mfa nyɛe no mu enum nyɛ nsɛntɔw.

Mfatoho: Akataasia no boor esutsen no kɔr n’egya.

Ofi esutsen no ano dze kɔ n’egya no nnwar biara naaso nna nkyɛ mepɛ dɛ 
muboguar nsu a no mu dɔ na ɔyɛ krɔngyenn akɔ ekyir. Nna bea no kyerɛ mbrɛ 
ndɛnkyɛm wɔ. Mereyɛ ahoboa ebesi esutsen no mu no, medze me se suoo mo 
tur no mu. Mobɔɔ mpaa huruwii tɔɔ nsu no mu boor dɛ mbrɛana murusua 
abor. Nna esutsen no mmpram dzendzen biara na no mu so yɛ hyew kakra dze 
naaso nna hu aka me ntsi munntum mmbor yie. Moboree dur nsu no finimfin 
no, awerɛfir mu ara na nsu no weew kakra ma mo koko kɛpeem dɛtsebo bi. 
Modween dɛ dɛnkyɛm a ma me yamu hyee me. Iyi maa itur no fii m’ano tɔɔ 
esutsen no mu. Mesanee kɔr mbrɛ hɔ dɔ bio. M’enyi baa moho do no nna 
mabor etwa esutsen edu n’egya. Medze ahopopo toow moho too nsu no egya 
hɔ. Biribiara baa ewiei naaso mohweer mo tur no

Ebɛnadze nye nyɛe-tamsi?
Hwɛ mfonyin a ɔwɔ ase ha yi.

Kwan bɛn do na mberantsɛ no fa tu mbirika no?

Ber bɛn mu na worutu mbirirka no?

Henfa na worutu mbirika no? Ebɛnadze ntsi na worutu mbirika no?

Nyɛe-tamsi yɛ nkasafua anaa nsɛmfua a wɔkyerɛkyerɛ nyɛe mu ma ntsease da 
edzi yie. Nyɛe-tamsi tum kyerɛkyerɛ ne nyɛnko nyɛe-tamsi so mu. Dwendwen 
mbrɛ isii nantsewee baa skuul ndɛ ho. Enantseew ntsɛntɛm anaa berɛww? Obi 
nantsew berɛww na obi so nantsew ntsɛntsɛm. Nkasafua berɛww na ntsɛntsɛm 
kyerɛ mbrɛ nyɛe nantsew si kɔ do ntsi ebien no mu biara yɛ nyɛe-tamsi.

Yegyina mbrɛ nyɛe-tamsi si kyerɛkyerɛ nyɛe mu no do kyekyɛ mu. Iyinom nye 
nyɛe-tamsi a ɔkyerɛ ber, nyɛe-tamsi a ɔkyerɛ bea, nyɛe-tamsi a ɔkyerɛ nyɛbea, 
nyɛe-tamsi a ɔkyerɛ anoɔdzen, nyɛe-tamsi a ɔkyerɛ mpɛn dodow, nyɛe-tamsi a 
ɔkyerɛ siantsir na dza ɔkeka ho.

Nyɛe-tamsi a ɔkyerɛ nyɛbea
Dɛm nyɛe-tamsi yinom kyerɛ mbrɛ nyɛe anaa dwumadzi bi si kɔ do. Mfatoho bi 
na ɔwɔ nsɛntɔw mu wɔ ase ha yi.
1. Skuulnyi no nantseew ntsɛntsɛm kɔr skuul.
2. Asɔrmba no bɔɔ mpaa dedeede.
3. Adwontofo no toow ndwom no bɔkɔɔ.
4. Megyee ɔhɔho no fɛw do.

Nyɛe-tamsi a ɔkyerɛ bea
Iyi yɛ nyɛe-tamsi a ɔkyerɛ bea pɔtsee a nyɛe bi kɔ do wɔ.
Hom mma yɛnhwɛ mfatoho a ɔwɔ ase ha yi.
1. Esuafo no gyina paado hɔ.
2. Takyiwa na Aba da piamu.
3. Omuo dɛ edze wura bɛpetse beebiara kɛkɛ.

 Nyɛe-tamsi a ɔkyerɛ ber
Dɛm nyɛe-tamsi yi kasa fa ber a nyɛe no kɔ do anaa kɔr do ho. Hom mma yɛnhwɛ 
mfatoho bi wɔ nsɛntɔw yinom mu.
1. Skuulfo no kyerɛɛw nsɔhwɛ no ndeda.
2. Ndɛ, yebedzi hɛn edziban no ntsɛm.
3. Wɔbɔ ndɔnsuon a, yɛbɛyɛ nhyiamu.

Nyɛe-tamsi a ɔkyerɛ mpɛn dodow
Iyi yɛ nyɛe-tamsi a ɔma yehu mpɛn dodow a ndzeyɛɛ anaa dwumadzi bi kɔ do. 
Mpɛn pii no, ɔba nkasafua ewiei. Mfatoho: afeafe, dapɛn dapɛn, da, ntaataado, 
pɛn,
1. M’awofo mona me sika ntaataado.
2.  Araba enya akyɛdze da.
3. Ɔba ha afeafe.
4. Kofi dze, afeafe na ɔba ha.

Mfatoho yi mu no, nkasafua ntaataado, da na afeafe mu biara yɛ nyɛe-tamsi a 
ɔkyerɛ mpɛn dodow a nyɛe bi kɔ do. Afei, no mu biara wɔ nsɛntɔw no ewiei gyedɛ 
(4) mu a yehu afeafe wɔ finimfin.

Nyɛe-tamsi a ɔkyerɛ siantsir anaa botae
Dɛm nyɛe-tamsi yinom ma yehu siantsir a dwumadzi bi kɔ do anaa dza ɔnam do 
ma dwumadzi bi kɔ do anaa kɔr do. Mfatoho wɔ nsɛntɔw mu bi nye;
1. Mennsua adze yie ntsi menndzi konyim wɔ nsɔhwɛ no mu.
2. Abofra no bu adze ntsi obiara pɛ n’asɛm.
3. Murusua adze yie ama meedzi konyim.
4. Gye maame no ne ndzɛmba no ma ɔngye n’ahom kakra.

Mfatoho yinom mu no, nsɛm a wɔakyerɛw akyeakyea no no nye nyɛe-tamsi a 
ɔkyerɛ siantsir anaa botae. Ɔtɔfabi a, n’egyinahyɛdze nye ama anaa ma.

Nyɛe-tamsi a ɔkyerɛ anoɔdzen
Dɛm nyɛe-tamsi yi ma yehu nyɛe a ɔrekyerɛkyerɛ mu no n’anoɔdzen. Nyɛe bi 
n’ano ne dzen tum kɔ sor anaa dɛ ɔba famu.
1. Apaafo no yɛɛ edwuma no dɛmara.
2. Atar no atsetsew pasapasa.
3. Odzii hia buruburoo

Adzesua mu Dwumadzi 1

Kaakaa adzesua yi n’ahyɛse dwumadzi no ho. Sesei dze, mususu dɛ enya 
nyɛe-tamsi a edze bɛkyerɛkyerɛ nyɛe a ɔrokɔ do wɔ mfonyin no mu no mu. 
Kyekyɛ nyɛe-tamsi a esua no mu kɔ ekuw ahorow no mu. Afei, beenu biara 
mfa nyɛe-tamsi a ɔfata nyɛ nsɛntɔw mfa mfonyin no ho.

Adzesua mu Dwumadzi 2

1. Kyerɛ nsorsoree a ɔwɔ nyɛe na nyɛe-tamsi mu na kyerɛkyerɛ mu kyerɛ 
esuafo nkaa no.

2. Kyerɛkyerɛ nyɛe-tamsi ahorow no mu na ma kor biara no mfatoho ebiasa.

3. Fa mfatoho a ɔwɔ 2 no mu ebien ebien yɛ nsɛntɔw.

4. Kyekyɛ nyɛe-tamsi a ɔwɔ ase ha yi mu kɔ ekuw ahorow no mu na kyerɛ 
siantsir a ekyekyɛ mu dɛm.

i. Ntsɛntsɛm
ii. Fɛfɛɛfɛw
iii. Ndeda
iv. Da
v. Bɔkɔɔ
vi. Afeafe
vii. Anadwe
viii. Mprɛnsa
ix. Buruburoo
x. mfeda

Adzesua mu Dwumadzi 3

Kenka nsɛntɔw a odzidzi do yi na kyerɛ nyɛe-tamsi a ɔwɔ kor biara mu. Afei, 
fa no mu bɛyɛ enum yɛ nsɛntɔw na kenkan kyerɛ esuafo nkaa no.

1. Esuafo no kenkanee faa do mpɛn pii.

2. Foon no yɛɛ dede ntaataado.

3. Nkorɔfo no kɔ paado.

4. Matse dɛm anansesɛm yi pɛn.

5. Memmbaa ha da.

6. Sua adze yie ama eedzi konyim wɔ nsɔhwɛ no mu.

7. Abofra no fɛr adze papaapa.

8. Obu adze ntsi obiara pɛ n’asɛm.

9. Ɔbaa ha anapa yi.

10. Aberwa no nantsew berɛww.

11. Nnoma tu faa.

12.  Mbofra no kɔ skuul da biara.

13. Abofra no kɔr hɔ.

14. Nhyiamu no kɔr do wɔ Nkran.

15. Wotuu no fo dɛ mma ɔnnyɛ n’adze efuraado.

MBOBƆDO NSƐMBISA

Ɔfa A: Nyɛe
1. Soronko bɛn na ɔwɔ nyɛe a ɔkyerɛ ndzeyɛɛ na nyɛe a ɔkyerɛ tsebea 

anaa su mu?

2. Hwehwɛ nyɛe a ɔwɔ akenkansɛm yi mu na fa toto wo nyɛnko nedze ho.

Medze ahoɔhar kɔr mpoano hɔ no, mutuu mbirika huruhuruwii na 
midzii agor wɔ asorɛkye no mu. Ewia bɔɔ dzendzenndzen ma ɔhyew 
baa mo wer mu ntsi m’ahom kaa moho. Muguaar po na midzii agor wɔ 
nsu no mu ber a nna medze enyigye mereserew. Nsunoma etu nenam 
nsu no enyi a wɔbobɔ hɔn ntsaban mu. Medze anhwea sii dan na medze 
mpoano mbobaa hyɛnhyɛn na abon siesiee dan no ho. Ɔyɛɛ kakra no, 
mutuu mpasar wɔ mpoano hɔ kakra. Afei, nna morohwehwɛ biribi wɔ 
hɔ a ɔbɛma makaa hɔ afebɔɔ.

3. Kyekyɛ nyɛe a inyae no mu kɔ ekuw ahorow no mu.

Ɔfa B: Nyɛe-tamsi
1. Kyerɛ dwuma ahorow a idzi no da biara, ber a idzi, mbrɛ isi dzi na 

siantsir a idzi dɛm dwuma no.

2. Bobɔ nyɛe-tamsi a wo nyɛnko dze dzii dwuma no nyina edzin na kyerɛ 
kuw a kor biara wɔ mu.

3. Fa nkasafua bɛyɛ eduonum (50) kyerɛw nsɛm fa nkorɔfo a enye hɔn tse 
na wimu nsakyeree a ɔwɔ hɔ ho.

SECTION 3 KASA NE NHYEHYƐƐ

MBOBƆDO NSƐMBISA HO NYIANO MU 
BI

Ɔfa A
1. Nyɛe a ɔkyerɛ dwumadzi kyerɛ ndzeyɛɛ a yehu na tsebea anaa su nyɛe 

kyerɛ atsenka, biribi no su anaa bɔbew.

2. Akenkansɛm no mu nyɛe no bi nye dze, kɔr tuu, huruhuruwii, dzi agor, 
bɔɔ, baa, kaa, boree, rutu, reserew, siesie, sii, yɛɛ, hwehwɛ, kaa.

Nyɛe Nyɛe a ɔfa 
ɔyɛtsia

Nyɛe a ɔmmfa 
ɔyɛtsia

Nyɛe a ɔfa ɔyɛtsia 
pɔtse na ɔgyefo

ku so

noa Heram

Kyɛ yar Kyɛ

hor Fɛm

Twutwuw

Pam

tu

Ɔfa B
1. Nyɛe no bi botum ayɛ dzidzi, guar, nyan, kasa, twutwuw, pra, sɛw, hyɛ, 

bue na dza ɔkeka ho.

Nyɛe-tamsi no so botum ayɛ ntsɛntsɛm, berɛww, bɔkɔɔ, gyaadze, 
piamu,paado, da biara, anapa biara na ne nkekaho.

2. Nyiano no nnkɛyɛ pɛr. Bi botum ayɛ dza ɔkyerɛ nyɛbea, dza ɔkyerɛ ber, 
dza ɔkyerɛ bea na ne nkekaho.

3. Wimu nsakyeree ho asɛm no bi nye iyi.

SECTION 3 KASA NE NHYEHYƐƐ

Ndɛ wimu atsew kama. Ewia no robɔ yie. Mbofra dze ridzi agor enyigye 
wɔ paado. Ɔhyew ntsi, wɔtaa nom nsu. Nkorɔfo binom kɔ mpoano 
koguar. Binom nantseew bɔkɔɔ wɔ mpoano hɔ na binom so huruhuruuw 
enyigyemu, totɔɔ nsu no mu. Ɔnam ɔhyew no ntsi, Mfifir retsew binom 
so ankasa ankasa. Mpanyimfo no tse hɔ dzinn rohwɛ mbofra a woridzi 
agor ahomka mu no. Mbaampanyin no so rotɔn nsu enyiber do ma dɔm 
no.

SECTION 3 KASA NE NHYEHYƐƐ

